
Nafarroako Gobernuko suhiltzaileek urteroko jaia ospatu dute
Nafarroako Larrialdi Agentziak 2009an erretiroa hartu zuten hamaika profesional eta Segurtasun Kontseilarien Elkartea omendu ditu
Astelehena, 2010eko martxoaren 8a.  Nafarroako Larrialdi Agentziak (NLA) 2010eko Suhiltzaileen Eguna ospatu du gaur. Suhiltzaileak Nafarroako Gobernuko Prebentzio, Su-itzaltze eta Salbamendu Zerbitzuari atxikita daude eta 2009an 8.930 larrialdi-egoerarako mobilizatu zituzten.
Toki agintariak aurrean zirela, San Juan de Dios zaindariaren eguna eskualdeko parke guztietan ospatu da. Ekitaldi instituzionala Cordovillako Parke Zentralean (Galar) egin da, Juan Ramón Rábade Iráizoz Barne zuzendari nagusia, David Sáinz Jiménez NLAko zuzendari kudeatzailea eta Ana Elizalde Urmeneta Iruñako Udaleko Mugikortasun eta Hiritarren Segurtasuneko zinegotzi delegatua bertan zirela. Programaren arabera, 11,30ean meza egin behar zen San Juan de Dios klinikan.
Urteroko jaian, 2009an erretiroa hartu zuten hamaika profesionalei omenaldia egin diete: Fernando Félix Alli González, Juan Antonio Arbilla Izurdiaga, César Ekai Sanz, Antonio Escalada Agreda, Paulino García García, Santos Iriarte Irigoyen, Guillermo Ochoa Irigoyen, Juan Bautista Oteiza Indacoechea, Ángel Benito Sandua Arce, Birgilio Urbiola Ajona eta Jesús María Urtasun Cía. Emandako zerbitzuengatik eta erakutsitako konpromiso publikoarengatik oparitxo bat jaso dute (suhiltzaileen kasko txiki bat). Era berean, NLAk omenaldia egin dio José Javier Boulandier Herrara Prebentzio, Su-itzaltze eta Salbamendu Zerbitzuko zuzendari ohiari. Plaka bat eta San Juan de Diosen irudi bat jaso ditu. 
2007tik, beharrizana dutenei laguntzen dietenen zaindariaren egunean, Agentziak larrialdiak artatzean eta salbamenduan konpromisoa, zerbitzu-bokazioa eta lankidetza erakutsi duten taldeak edo pertsonak ere aitortu ditu. 
Oraingoan, Agentziak Nafarroako Segurtasun Kontseilarien Elkarteak egindako lana eta aurrejoera azpimarratu nahi izan ditu. Elkarte horretako profesionalek merkantzia arriskutsuen zamalanei eta garraoari lotutako jarduerak egiten dituzten enpresei eskaintzen dizkiete haien zerbitzuak. Aconsenaren aldetik, aitorpena (idulkia material teknikoarekin, suhiltzaileek erabiltzen dutena) Jesús Pellejero presidenteak jaso du. 
Gogoan izan behar da 1999ko Errege Dekretu bat dela bide aipatu enpresek segurtasun-kontseilari bati lotuta egon behar dutela edo kontseilari bat izan behar dutela gutxienez. Profesonal horien egikizunak dira, besteak beste, gizartean erabiltzen diren merkantziak ezagutzea, segurtasunaren eta merkantziak eskuratzearen inguruko aholkuak ematea istripuak saihesteko eta arriskuak gutxitzeko, indarreko legeria betetzen dela egiaztatzea eta larrialdi-kasuetan jarduera-metodoak programatzea. 

Aitorpen horren bidez, NLAk Elkarteari eskerrak eman nahi izan dizkio suhiltzaileei eta Babes Zibileko langileei merkantzia arriskutsuei buruz eskaintzen dizkieten trebakuntza-ekintzengatik. Era berean Sos Navarrak batzuetan Elkarteko profesionalak eskatzen ditu gai arriskutsuekin izandako gorabeheretarako (trafiko-istripuak, isuriak, etab.). Eta, amaitzeko, Aconsenak NLAk programatutako istripu-simulazioetan ere parte hartzen du eta Agentziarekin lankidetzan aritzen da prestakuntza-saioak eskaintzeko. Ildo horretatik, iazko martxoan, Nafarroako larrialdi zerbitzuan laguntzen duten boluntarioen elkarteek (besteak beste, Gurutze Gorria, DYA, Tuterako Babes Zibila, suhiltzaile boluntarioak eta Salbamenduko Txakurren taldea) Garraioen Hirian merkantzia arriskutsuei lotutako istripuetan erabili beharreko protokoloen inguruko saioetan parte hartu zuten. Teknikariek merkantzia arriskutsuak identifikatzen dituzten piktogramak eta etiketak erakutsi zituzten, baita merkantzia horiek ingurumenerako eta pertsonentzako dituzten arriskuak ere.

Aurreko edizioetan, hurrengo hauei egin zaie omenaldia: 2007an, Agoitz, Bera, Goizueta, Leitza, Lesaka, Izaba eta Luzaideko suhiltzaile boluntarioei; 2008an, Ureko Erreskate Taldearen sortzaile eta arduradunei, urte horretan 25. urteurrena bete zuen eta; eta 2009an, Gurutze Gorriari eta DYAri. 
3.000 salbamendu eta erreskate baino gehiago 2009an 
NLAk 2009an 305.737 larrialdi-egoera kudeatu zituen. Gorabehera horiek direla bide 159.184 baliabide mobilizatu ziren (anbulantziak, aireko baliabideak, osasun-langileak, etab.). 

NLAko Prebentzio, Su-itzaltze eta Salbamendu Zerbitzuari 8.930 alditan deitu zitzaion: 3.077 salbamenduak izan ziren, kopuru osoaren %34,46. Horri lotuta ospitaleetara 2.498 bidaia egin ziren: 2.178 gaixoak eramateko izan ziren, 180 trafiko-istripuetan zauritutakoak eramateko, 33 beste istripu batzuetakoak eramateko, eta 74 organoak eramateko. Erreskateei dagokienez, 423 jardun egin ziren: 100 basoan; 17 urean; 161 trafiko arloan, eta beste 145 izaera desberdinekoak.

Gainerako esku-hartzeak honela sailkatzen dira: 2.663 laguntza tekniko (%29,82); suaren aurkako 2.072 esku-hartze (%23,20); eta 1.118 (%12,52) irteera esku-hartzerik gabe (gezurrezko alarmak eta esku-hartzerik gabeko alarmak). 
Agentziak artatutako suen kopuru osotik, irteera gehienak basoen arloari dagozkio (793). Garrantziari dagokionez, jarraian hiriko suak (769), nekazaritzakoak (271), ibilgailuak (131) eta beste batzuk (53 industria-izaerakoak, 67 zabortegietan, etab.) aipatu behar dira. Landaredian izandako suteen eraginez, 1.452,50 hektarea erre ziren, 964,24 zuhaitzik gabeko azaleran eta 488,26 zuhaitzak zituen azaleran.

Jardueren kopuru osoari erreparatuz, irteera gehienak Iruñari dagozkio, 4.845 (%49,27), bai Cordovillako Parke Zentraletik bai Aralargo hiri-parketik. Foru Komunitateko gainerako baseen maila txikiagoa da: Altsasu, 466; Auritz, 209; Lizarra, 70; Lodosa, 604; Nabaskoze, 134; Oronoz-Mugaire, 484; Azkoien, 351; Zangoza, 261; Tafalla, 706; eta Tutera: 1.073. Gogoan izan behar da gertaera baten aurrean zenbait parke mobilizatu daitezkeela. 
Prebentzio, Su-itzaltze eta Salbamendu Zuzendaritzan 266 suhiltzaile (bi emakume), 85 kabo, 12 sarjentu eta bitarteko sarjentu 1, 7 ofizialorde eta 4 ofizial, 44 langile laguntza zerbitzuetan eta prestatzaile fisikoa daude. Urtaro arriskutsuetan (uda eta negua) aldi baterako langileak kontratatzen dira. Udako kanpainarako gutxi gorabehera langile hauek kontratatzen dira: 14 pertsona Foru Komunitateko behatoki-sarerako, 49 gidari laguntzaile, Helikoptero Brigadako 4 gidari, 8 peoi laguntzaile eta 12 peoi laguntzaile Helikoptero Brigadarako. Neguko kanpainan, 14 gidari laguntzaile eta 10 peoi laguntzaile kontratatzen dira. Suhiltzaile profesional eta kontratatuei 140 suhiltzaile boluntario gehitzen zaizkie. 

Gogoan izan behar da NLA beste bi arlok osatzen dutela. Babes Zibilean 38 eragilek egiten dute lan lanaldi osoan eta 9 eragilek asteburuetan, eta 7 aretoko buru eta 10 teknikari daude; eta Kudeaketa arloan 21 langile daude, langile teknikoak eta administraziokoak. 

